Матросовчы якташыбыз.

   1943 елның 23 февралендә - Совет армиясенең туган көнендә- 19 яшьлек комсомолчы егет Александр Матвеевич Матросов дошман амбразурасын күкрәге белән каплап тиңдәшсез батырлык ясый. СССР Югары Советы Президиумының 1943 елның 19 июне Карары нигезендә Александр Матросовка Советлар Союзы Герое исеме бирелә. Шушы батырлык кылучыларны матросовчылар дип атап йөртә башлыйлар. Аларның ил буенча гомуми саны 432 гә җитә. Шуларның 250 гә якыны – утыз яшькә дә җитмәгән кешеләр. Дөресен әйткәндә мондый батырлык күрсәтүчеләр Александр Матросовка кадәр булган. 58 кеше аңа кадәр үк күкрәкләре белән дошманның ут нокталарын томалаган. Ни өчен аларга баштан ук игътибар бирелмәгән соң ? Моның буенча берничә фараз китерергә мөмкин. Беренчедән Александр Матросовның биографиясе ятышлы. Ул ятим калып, балалар йортында коммунистик яңа тәрбия алган комсомолчы. Икенчедән , әлбәттә инде ул командирларның роле.  Өченчедән, 1943 елда сугышта кискен борылыш була, Кызыл Армия һөҗүмгә күчә. Бу вакытта сугышчылар рухына тәэсир итәрлек батырлык үрнәге кирәк була. Алесандр Матросов батырлыгы моңа килешеп тора. 1941-1942 елларда совет гаскәрләре өчен фаҗигале көннәр итеп исәпләнә. Шуңа күрәдер дә инде 58  геройның батырлыгы тиешле дәрәҗәдә  билгеләп үтелми. 

     А.Матросов биографиясенә килгәндә , ул үзе дә кызыклы.  Башкортстанның Учалы районындагы Кунакбай авылында яшәүче Юныс һәм Мәслимә Мөхәммәтҗановлар гаиләсендә 1923 елда малай туа. Аңа Шакирҗан исеме бирәләр. Кечкенә чакта әнисе үлгәч , әтисе Фәрхиямал исемле икенче хатынга өйләнә. Аларның яшәү шартлары начар була. Шуңа күрәдер дә инде , авылдашлары әйтүе буенча Шакирҗан 1934 елда, унбер яшендә, авылдан чыгып китә. Үсмер чагы балар йортында һәм хезмәт колониясендә үтә. Анда аңа яңа исем кушыла да инде.

    Әйткәнебезчә, матросовчылыр саны 400 дән артып китә. Алар арасында Татарстаннан һәм татарлар арасыннан чыкканнары да бар . Хәзерге көндә 21 матросовчыбыз бар икәнлеге билгеле. Шулар арасында Түбән Тегермәнлек егете Барый Гани  улы Шәвәлиев. Район үзәгендәге Геройлар Аллеясында 9 якташ Советлар Союзы Герое белән берлектә аңа да бюст куелган. Ә батырлыгы белән ул алардан бик нык аерылып тора. 

       1960 еллар башына кадәр Барый Шәвәлиевның батырлыгы гаиләсенә һәм авылдашларына билгеле булмый. 1961 елда шагыйребез Шәүкәт Галиев Мәскәү архивларының берсендә фронт листовкасы таба. Анда татар милләтеннән булган якташыбыз турында язылган була. Бары тик геройның кайдан икәнлеге генә билгеле булмый. Татарстан матбүгатендә моны ачыклау ниятеннән мәкаләләр чыга башлый. Эзләнү эшенә Рафаэль Мостафин һәм Шамил Рәкыйпов кебек язучыларыбыз да кушыла. Барый Шәвәлиев исемле кешеләр шактый икәнлеге беленә. Әнисендә булган II дәрәҗә Ватан сугышы ордены номеры буенча гына Барый Шәвәлиевның Балык бистәсе районы Түбән Тегермәнлек авылы егете икәнлеге ачыклана. Шамил абый Рәкыйпов биографиясен яхшылап өйрәнгәннән соң бу батыр егеткә “Чәчәкләр сөйли белә” исемле әсәрен багышлый. 

         Барый Гани улы Шәвәлиев 1925 елның 4 мартында туган. Түбән Тегермәнлек мәктәбендә башлангыч белем алганнан соң Югары Тегермәнлек җидееллык уку йортына йөри башлый. Бу авыл белән дә аның язмышы нык бәйләнгән. Әнисе Минҗиһан апа шушы төбәк кызы. Вафат булганчы, ул, 1989 елга кадәр Түбән Тегермәнлектә төпчек улы Гәбделвәли белән  яшәгәндә укучылар белән очрашулар вакытында улы турында истәлекләрен сөйләп, геройның балачагы, үсмер, яшьлек чагы белән таныштырды. Үзенең әдәби әсәрен язган вакытта Шамил Рәкыйпов Минҗиһан апа янына кайтып күп кенә мәгълүмат ала да инде.Югары Тегермәнлек мәктәбендә укуга мөнәсәбәте ничек булганын укытучы Әхәт абый Фазылов сөйли иде. 1907 елда Олы Әшнәк авылында туган , зур хөрмәткә ия булган бу шәхес Казанда 9 классны тәмамлаганнан соң үзенең гомерен балалар укытуга багышлый. 1935 елдан соңгы көннәренә кадәр Югары Тегермәнлектә яши. 1938 елда укытучылар институтын тәмамлый. Аның әйтүе буенча Барый Шәвәлиев 1939 елда 7 еллык мәктәпне уңышлы гына тәмамлаган. Язуының матур булуы белән укытучысы истәлегендә бик нык саклана.  Шуңа күрәдер дә  белем алганнан соң аны Карл Маркс исеме йөрткән Түбән Тегермәнлек колхозына хисапчы итеп алганнардыр да инде. Батыр авылдашыбызның язу дәфтәрләрен Әхәт абый сугыш беткәннән соң да әле озак еллар буе саклый. Ләкин, кызганычка каршы, алар 1960 елның язында мәктәп янган вакытта юкка чыга.  Ул вакытта комсомол секретаре булып эшләгән Гөлсем апа Сахиева-Садыйкова Барыйның яшьләр арасында лидер булуын, культура агарту эшләрендә актив катнашуы турында әйтә иде.  

       1941 елның 22 июнендә башланган Бөек Ватан сугышы һәр гаилә ишегенә  бәреп керә. Хәзерге көнгә кадәр аның фаҗигасе өлкән кешеләрнең йөрәген сыкрата. Әтисенең сугышка китеп һәлак булуы Барыйга да нык тәэсир иткәндер. 1943 елның 7 январендә ул үзе дә, бер төркем иптәшләре белән сугышка китә.  Аңа 17 яшь кенә була әле. 

         Архив материаллары буенча Барый Шәвәлиев 11 гвардияле армиянең 16 корпусының 31 гвардияле дивизиясенең 95 укчы полкының 5 ротаның 3 взводында хезмәт итә. Батырлык кылган вакытта кече сержант дәрәҗәсендә отделение белән җитәкчелек иткәне мәгълүм. 1944 елның 23 июнендә ,тарих сөючеләр белгәнчә, совет гаскәрләренең “Багратион” исеме алган операциясе башлана. Белоруссиянең Витебск өлкәсен азат иткәндә, Осинторф авылы янында, кече лейтенант Иван Ильченко белән бергә Барый Шәвәлиев тиңдәшсез батырлык ясап һөҗүмне дәвам итергә мөмкинлек бирәләр. Шул ук көнне 31 гвардия укчы дивизиясенең  политбүлек начальнигы , командир урынбасары подполковник Рождественский политдонесение җибәрә. 

  “....Гвардия сержанты Барый Гани улы Шәвәлиев, 95 гвардия укчы полкы сугышчысы. Аны бөтен полк белә.... Ул 1943 елның 7 январендә Кызыл Армия сафларына басты. Барый безнең җирдә немецлар эшләгән вәхшилекләрне күп ишетте һәм явыз дошманнан үч алу өчен, фронтка эләгү турында хыялланды.

   Ниһаять , аның бу хыялы тормышка ашты.

   1944 елның 23 июнь иртәсендә көчле артиллерия канонадасы немец илбасарларын газиз илебездән куып чыгару өчен хәлиткеч һөҗүмнең башлануын белдерде. “Ватан өчен алга!” дип кычкырды кемдер. Бу вакытта яшь сугышчыны ниндедер ярсулы көч биләп алды. Мөгаен, батальондагы барлык сугышчылар кичергәндер бу тойгыны. Алда дошман амбразурасы. Амбразурадан ыжгырып яуган давыллы ут безнең частьларның алга баруын тоткарлады. Күп уйларга вакыт юк иде инде. Бер минут атаканың язмышын хәл итәчәк. Карар  нык. Кыю гвардияче үлемгә куркусыз караш ташлап, фашист дзотына таба шуыша һәм пулялар яңгыры үтеп амбразурага ташлана. Дошман пулеметы геройның канына төелде. Кыю сугышчы Шәвәлиевнең батырлыгы белән рухланган батальон ярсулы ташкын булып алга ыргылды һәм үз юлында пуля, приклад һәм штык ярдәмендә барысын юк итеп , немецларны үз ныгытмаларыннан куып чыгарды...” – дип языла әлеге документта.  Барый Шәвәлиевның батырлыгы икенче көнне “За Советскую Родину” исемле фронт газетасында яктыртыла , листовка буларак кызылармичеләргә таратыла.

 Алда билгеләп үтелгәнчә якташыбызның батырлыгы дистә еллар буе билгеле булмый. Күренекле язучыларыбызның тырышлыгы аркасында гына бу безгә билгеле була. 1966 елда Шамил Рәкыйпов  якташыбызга “Чәчәкләр сөйли белә” исемле әсәрен багышлап , аның батырлыгын бөтен дөньяга җиткезә. Бу повестьны язганда авторга легендар генерал, Советлар Союзы Герое Гани Сафиуллин, язучылар Г.Кашшаф, А.Расих, Б.Камалов, Р.Мостафин, шагыйрь Ш.Галиев булышлык итәләр. Татар халык шагыйре Шәүкәт абый Галиев “Социалистик Татарстан” газетасының 1961 елның 29 августында чыккан санында Барый Шәвәлиевка багышлап шигырь бастыра.                                
   Батырның туган җирендә булып киткәннән соң ул, 1994 елның 20 апрелендә чыккан “Шәһри Казан” газетасында, аңа түбәндәге юлларны багышлый:

                                Татарымның батыр улы-

                                Шәвәлиев Барый

                                Ярты гасыр араларны үтеп

                                Һәйкәленнән карый,
                                Унтугыз ла яшьтә калган

                                Шәвәлиев Барый

                                “Нинди икән яңа буын?” диеп

                                Яшьләр, сезне барлый. 
                                Карый, барлый...Бергә киткән

                                Яшьтәшләр дип таный.

                                “Безнең өчен дә сез яшәгез”, -ди

                                Шәвәлиев Барый.         
Барый Шәвәлиев үлемсез адым ясап үзенең исемен мәңгеләштерде. Озак еллар, гасырлар буе, ул якташлары күңелендә үрнәк кеше сыйфатында сакланыр .
